
Жыць мелодыяй Таўлая 
У беларускім літаратуразнаўстве М. Арочка вядомы як таленавіты навукоўца, 

які звязаў свой лёс з даследаваннем некаторых гістарычных аспектаў 
беларускай нацыянальнай паэзіі. Сёння мы можам сказаць пра М. Арочку і як 
пра самабытнага паэта. Сведчаннем таму з'яўляюцца паэтычныя зборнікі 
«Колас на іржышчы», «Не ўсе лугі пакошаны», «Ветраломная паласа» і інш. 
Пяру аўтара належаць і драматычныя паэмы «Курганне», «Крэва», «Судны 
дзень Скарыны». Трэба падкрэсліць, што глыбокія веды літаратурных працэсаў 
у беларускай і сусветнай паэзіі ў значнай ступені дапамаглі М. Арочку засвоіць 
тонкасці драматычнага мастацтва, яго паэтыку. Пра тэта сведчаць не толькі 
вышэйзгаданыя драматычныя паэмы, але і наступная - «Мелодыя Таўлая». 

Як вядома, у сваіх драматычных творах М. Арочка звяртаецца да гісторыі 
Беларусі і яе народа. Яго хвалююць гістарычныя падзеі і асобы. У паэме 
«Мелодыя Таўлая» таксама прысутнічае гістарычны матэрыял. Але ў 
адрозненне ад папярэдніх драматычных паэм у «Мелодыі Таўлая» гісторыя 
заяўляе пра сябе ў іншай плоскасці, да тага ж яна не такая далёкая, але не 
менш драматычная. Гаворка тут ідзе аб лёсах творчай інтэлігенцыі ў Заходняй 
Беларусі ў 30-я гг. XX стагоддзя, якая ў той час знаходзілася пад Полыичай. 
Як трапна зазнае Т. Грамадчанка, «паэма «Мелодыя Таўлая» навеяна 
роздумам аўтара аб лесе папярэднікаў, аб ролі гісторыі ў сучасным жыцці» [1]. 
М. Арочка імкнецца пранікнуць у заканамернасці і супярэчнасці не толькі 
самой эпохі, але і заглянуць у лёсы асобных людзей. 

Паэма «Мелодыя Таўлая» была важнай для аўтара, які аддаў ёй нямала часу і 
працы. Стварэнне паэмы - гэта заўсёды суровае выпрабаванне для творцы на 
жыццёвасць, глыбіню і аб'ёмнасць яго светапазнання, на арганічную цэласнасць 
яго мастацкай сістэмы. Паэма прысвечана таленавітаму аўтару - Валянціну 
Таўлаю, яго суровай, драматычна напружанай паэзіі, якая несла ў сабе 
таўлаеўскі дух бунтарства, пратэсту супраць усёй бесчалавечнай сістэмы 
прыгнёту. Галоўную ўвагу М. Арочка сканцэнтраваў на раскрыцці духоўнага 
свету цэнтральнага героя - Валянціна Таўлая, на ўспрыманні ў лірычных вы-
казваннях пачуццяў і роздумаў гэтага героя. 

Для М. Арочкі Таўлай - асоба надзвычай важная і значная. Яна доўга тры-
мала аўтара «ў папоне». Гэтай таленавітай асобе М. Арочка прысвяціў 
манаграфію і не адзін навуковы артыкул, прыкметна ўзбагаціўшы нашы веды 
аб гэтым мужным чалавеку і яго паэзіі. У «Мелодыі Таўлая» пісьменнік 
засяроджвае ўвагу на кульмінацыйным моманце ў душэўным развіцці героя, які 
паказаны ў непрымірымым канфлікце з варожымі яму сіламі. Твор быў напісаны 
на зломе лёсу паэта і на гістарычным павароце эпохі. М. Арочка бярэ, па 
сутнасці, толькі крытычныя моманты жыцця Таўлая, але гэта не вершаваны 
пераказ біяграфіі паэта. Хаця адчуваецца, огто веданне драматычных момантаў 
і вострых калізій жыцця Таўлая часам міжвольна схіляла аўтара паэмы да 
ілюстрацыйнасці, інсцэнізацыі, а то і апісальнасці. I ўсё жтакі аўтар у большасці 

выпадкаў пазбягае гэтай рэальнай небяспекі, насычаючы сваю задуму багаццем 
жыццёвай праўды. Ён абраў дастаткова арыгінальную форму для творчай 
задумы: у Таўлая, які ў апошнія свае дні і нават месяцы аказаўся прыкаваным да 
бальнічнага ложка (далі пра сябе ведаць турмы, допыты, якія аднялі больш за 
сем год жыцця), нечакана з'яўляюцца два ўмоўныя персанажы - Паэзія, няо 
прынесла свежую карэктуру першай кнігі Таўлая «Шляхі і краты», і 
Падступніца, дзве супрацьлеглыя сілы, дзве несумяшчальныя пазіцыі. Пат-
рэбна адзначыць, што М. Арочка ў гэтым выпадку ўмела выкарыстоўвае эле-
менты ўмоўнасці. Паэтыка ўмоўнасці дазваляе М. Арочку надаць паэме мна-
гамернасць, аб'ёмнасць, большую дынаміку дзеяння. Умоўнасць дае магчы-
масць аўтару ярчэй высвечваць рэальнае светаадчуванне героя. 

Місія Паэзіі і Падступніцы ў паэме, дзвюх аголеных персаніфікацый, - вы-
разная і ясная: яны ўведзены аўтарам для абвастрэння канфлікга і 
актывізацыі дзеяння. Гэтыя ўмоўныя абазначэнні - Паэзія і Падступніца -
увасабляюць як бы дзве праўды - свая логіка ёсць не толькі ў Паэзіі, але і ў 
Падступніцы. У спрэчцы Паэзіі агаляецца яркі, жывы характер Валянціна 
Таўлая, раскрываюцца час і абставіны, у якіх загартоўваўся яго дух. Дыялог 
Паэзіі і Падступніцы - гэта спрэчка Таўлая з самім сабой, гэта спрэчка-
споведзь перад апошняй мяжой жыццёвага шляху. Перад той няўмольнай 
прадвызначанасцю, калі чалавек выходзіць сам-насам з сабой, узважвае 
зробленае за жыццё, шукае ўласныя пралікі, б'ецца ў здагадках і сумненнях. 
Гэта нялёгкі роздум аб складанасцях уласных шляхоў, аб самаадданым 
служэнні справе нацыянальна-вызваленчай барацьбы, аб засяроджванні сіл 
на паэтычным слове. Менавіта праз дыялог Паэзіі і Падступніцы ствараецца 
вобраз Таўлая як паэта-песенніка, змагара за чалавечыя правы, творы якога 
сатканы пафасам шырокага абнаўлення зямлі. Творы Таўлая - гэта «роздум, 
боль закратны...», у «ахвярным папыменні дні», у іх «спрасавана на вякі зма-
ганне» [2]. М. Арочка імкнецца падкрэсліць, шго яго паэма навеяна роздумам 
над лёсам лапярэднікаў, над роляй гісторыі ў сучасным жыцці. «У віраванні 
ўсіх трывог і бед Вы чуеце - мелодыю «Таўлая» [2, с. 178]. Паэт быў сынам 
свабй эпохі, якая лепшых сваіх дзяцей скіроўвала па цяжкім шляху падполь-
най работы, турмаў. У гэтым бачыцца драматызм часу і асобы ў тыя гады. 
Патрэбна сказаць, што падзеі, якія мелі месца ў гісторыі Заходняй Беларусі, 
М. Арочка не апісвае, хоць подых суровай праўды адчуваецца. Гэта не «бута-
форскае нагрувашчванне», не «бачанне драматызму», як падалося крытыку 
П. Марціновічу [3]. У паэме, на наш погляд, усё заканамерна і натуральна. 
М. Арочка ўводзіць формы драматызацыі зусім свядома з мэтай больш дакладна 
перадаць атмасферу тага часу, акрэсліць скпаданыя лініі, раскрыць чалавечыя 
лёсы. У дадзеным выпадку нельга не спаслацца на словы Е. Гарбуновай, якая 
піша, што сапраўдны драматызм «служыць штуршком» для агалення духоўнага 
жыцця персанажаў, аісгывізуе і выклікае да дзеяння іх унутраныя здольнасці, сілы, 
асаблівасці, з'яўляючыся імпульсам для разгорггвання ідэі праз індывідуальныя, 
прававыя, а не прыдуманыя «адчуванні» і «ўчынкі» [4]. Арыентацыя на паказ унут-
ранага і знешняга драматызму, а таксама канфлікгных сітуацый дазваляе 
М. Арочку паказаць сутнасць канкрэтнага чалавека - паэта, які аддаў сваё жыццё, 
талент і барацьбу ў імя будучыні сваёй Радзімы - Беларусі. 

Зварот М. Арочкі да сацыяльна-маральнага свету асобы, як нам бачыцца, -
харакгэрная з'ява для развіцця літаратуры на цяперашнім яе этапе. Гэта вя-
дзе і да ўзмацнення асабістага і псіхалагічнага пачаткаў у структуры паэмы. 
3 нашага пункту гледжання, вобраз Таўлая атрымаўся дастаткова 
індывідуалізаваным, рэапьным і жывым. Добра перададзены характар, і сама 
натура Таўлая - змагара за агульначалавечыя каштоўнасці. 

Са старонак драматычнай паэмы паўстаюць людзі рознага светабачання І 
светаадчування. Напрыклад, бацька Валянціна Таўлая Павел Дзям'янавіч -
важак, вясковы акгывіст, затым антыфашыст, які быў спалены ў Асвенцыме. 
Гэты вобраз М. Арочка стварыў на дастаткова высокай драматычнай ноце, 
што добра адчуваецца ў дыялогу бацькі і сына: 

Павел Дзям'янавіч 
Дзе 6, сынку, ты ні быў-
Зямлі трымайся. 
Заўсёды помні бацькаў запавет. 
Не чурайся, 
Каб выйсці неабкрадзеным у свет. 
Нідзе, ніўчым не пакрыві душою. 
Спытаюць - дык не війся, як мянтуз. 
Не ганьбі чалавечага сабою 
I беларускага, калі ты беларус... 

Валянцін Таўлай 
Мой бацька... Родны! 
Вось дзе перад кім 
Заўжды я, пажыццёва вінаваты 
На ложку гэтым я прашу: 
Мой mama, я ў абавязку, у сораме цяжкім 
Перад табой... Даруй, што ўчыніў 
Табе я столькібессані, турбацый... [2, с. 138-139]. 

Бацька, як і сам В. Таўлай, стаў ахвярай часу «... у ім згарэў. Ахвярай стаў 
глумления...» [2, с. 149]. Ідэйна-мастацкую нагрузку нясуць у паэме і іншыя 
персанажы, якія дапаўняюць, узбуйняюць вобраз В. Таўлая, - гэта Паэзія, 
Падступніца, Таварыш Кацюша, Кіра Брант, Люся. У паэме прысутнічаюць і 
іншыя ўмоўныя сімвалы ў абліччы Насілля («сусветнага тырана»), Доўгу і Зла. 
Гэтыя ўмоўна-сімвалічныя абазначэнні нясуць у паэме дастатковую ідэйна-
мастацкую нагрузку, узмацняючы канфлікгнасць дзеяння, яго напружанасць, 

У арганізацыі мастацкай структуры «Мелодыі Таўлая» ляжыць востры, па-
сап раўднаму драматычны дыялог. Але гэта асаблівы дыялог, калі можна так ска-
заць, дыяпог «паэмнага зместу». У ім у якасці моўнай характарыстыкі персанажа 
пераважае маналагічнае выказванне. Персанажы (Паэзія, Падступніца і інш.) усту-
паюць паміж сабой у дыялагічныя стасункі, гэга значыць яны не столькі аўтаномныя 
ў адносінах адзін да аднаго, колькі развіваюць у сваіх выказваннях агульную тэму 
твора. У гэтай сувязі звяртае на сябе ўвагу «выраўноўванне» мовы персанажаў, uuro, 
да прыкладу, бачым у наступнай сцэне: 

Паэзія 
Вось выток усіх вытокаў -
Ён у падлетку гэтым робіць зрух, 
У першаснай матэрыі высокай, 
Куды прыйшоў невынішчальны дух 
Зямлі бацькоў... 

Падступніца 
I зноў наіў?.. Мо хопіць? 
Якая свету розніца, скажы, 

Якою мовай загаворыць хлопец 
3 табою -

на Зельвянцы ці Сажы? [2, с. 141] 

Тут праявілася ўласцівая драме якасць выражаць і адлюстроўваць характе-
ры праз іх моўную акрэсленасць, без дадатковай партрэтнай харакгарыстыкі. У 
дадзеным прыкпадзе маналогі Паэзіі і Падступніцы (і ў некаторай ступені Паўла 
Дзям'янавіча) вытрыманы ў тым жа інтанацыйна-рытмічным кпючы, што і 
маналогі самога Таўлая. Таму нам здаецца, што ў знешняй архітэктоніцы 
«Мелодыі Таўлая» спалучаны рысы паэмы і драмы. Але вядучай усё-такі за-
стаецца структурная арганізацыя, якая ўласціва звычайна паэме. Дзеянне як 
само па сабе, у звыклым для драмы сэнсе слова, адсутнічае, супрацьборства 
дзеючых асоб, якія канфліктна супрацьпастаўлены адзін да другога, 
ажыццяўляецца з перавагай статыкі. Іх выказванні ўяўляюцца ў многім 
адасобленымі і пераследуюць мэту раскрыцця душэўнага стану персанажаў, іх 
думак і перажыванняў. У сукупнасці выказванні-маналогі дзеючых асоб вы-
ступаюць у паэме як часткі агульнага мапюнка драмы. 

Асаблівай увагі ў драматычнай паэме «Мелодыя Таўлая» заслугоўвае 
арыгінальная форма ўвасаблення і вырашэння аўтарскага «Я», інакш кажучы, 
аўтарскага голасу. Дамінуючае становішча тут займае лірычны, аўтарскі пачатак, 
які аб'ектывізаваны ў сістэму персанажаў. Сюжэтнае дзеянне размеркавана не 
столькі ў барацьбе самарухаючых характараў, копькі ў руху драматызаванай думкі. 
У дадзеным творы М. Арочка мае зносіны з чытачамі праз сваіх герояў. Ен як бы 
адасоблены ад нас той мастацкай формай, якую абраў, - формай драматычнага 
дзеяння, а яно, як падкрэслівае Ю. Марцінкевічус, «шматзначней мае, чым 
дзеянне... і ў паэзіі з'яўляецца не гульнёй, а лёсам. А значыць, і драмай, паколькі 
драма разгортваецца там, дзе пачынаецца лёс» [5]. Слова, у сваю чаргу, 
нараджае ў свядомасці чытачоў цэласны вобраз, выклікае мноства думак, 
асацыяцый і ўяўленняў, апавядае не толькі аб тым ці іншым героі, але і аб 
акаляючым яго асяродцзі, абставінах, умовах жыцця, роздумах пра час. Такое 
цэласнае ўзнаўленне мастацкага вобраза ў слове магчыма толькі тады, калі 
паэт выразна «бачыць» свайго героя, а не проста стварае для яго маналогі і 
рэплікі. Л. Навічэнка ў сувязі з гэтым пісаў: «...Паэма (маецца на ўвазе драма-
тычная - Х.Г.) - гэта асаблівы жанр, які патрабуе гранічна высокай 
канцэнтрацыі вобразнай думкі, жанр, «героям» якога з'яўляецца не толькі 
цэнтральная асоба, адлюстраваная аўтарам, але і ў значнай ступені сам паэт» 
[6]. Праз характеры і псіхалогію сваіх герояў, праз карціны існавання 
М. Арочка выражае ў паэме ўласнае бачанне і разумение жыцця. Менавіта ў 
лёсах і жыцці герояў аўтар знаходзіць перш за ўсё мажлівасць выказаць сваё 
разумение рэчаіснасці і яе ідэйна-эстэтычную ацэнку. А гэта гаворыць аб тым, 
што драматычнай паэме ўласціва «замяшчэнне» голаса аўтара галасамі 
дзеючых асоб. Тым самым яна і адрозніваецца ад паэмы ліра-эпічнай. Вельмі 
красамоўна такое «замяшчэнне» праяўляецца ў паэме «Мелодыя Таўлая». Гэта 
і зразумела, паколькі і сама тэма, І вобраз Таўлая паэту вельмі блізкія. Аўтар як 
бы раствараецца ў постаці Таўлая, зліваецца з яго вобразам. ЁН І сам ў гэтым 
прызнаецца: «Асобу Таўлая, бадай што, немагчыма вычарпаць у слове, 
немагчыма адлучыцца ад яго, адхінуцца. Так, ён мой - пажыццёва» [7]. I не 
выпадкова па інтанацыйным ладзе шэраг маналогаў Таўлая вельмі блізкія да 
лірычных вершаў самога М. Арочкі. Асабліва паказальны ў гэтым плане маналог 
Таўлая аб пражытым і перажытым: 

Маё юнацтва! Колькі тут арлоў 
I груганоў там на цябе сядала!.. 
Але скажы мне: як жа гэтак стала, -
Што я ў клетцы сцен паўгода зноў? 
У чым мая правіна?.. Дзе пралікі? 
Моля тваіх вытокаў, маладосць? 
Хто на мяне ўсю навалач накпікаў? 
Зламысны цень? 
Вось гэты шэры госць? 
Ты чула? Можа, ён іўнечым праў? 
Палын і зоры,.. Узлёты і падзенні... 
Юначыя ў зломах летуценні... 
О, колькі ўжо з тых дзён я паміраў [2, с. 136]. 

У гэтым урыўку разгортваецца ўнутраны маналог персанажа, яго роздумы, 
што, аднак, можна разглядаць і як прамы зварот аўтара да героя на правах 
таварыша па эпасе - чапавека гранічна шчырага, які не баіцца ўбачыць 
складанасці і цяжкасці ў чалавечым лёсе - чужым і сваім. Аднак не толькі 
Таўлай, але і іншыя персанажы таксама выступаюць своеасаблівымі 
носьбітамі аўтарскага голасу. Кожны персанаж паэмы выпісаны мастаком 
пераканаўча, і ўсе яны ўладна падпарадкаваны адзінаму драматычнаму 
канфлікту, барацьбе за высокія маральныя ідэалы. М. Арочка імкнецца пака-
заць персанажы сваёй паэмы не толькі ва ўзаемных перажываннях, але ста-
раецца данесці ўласныя думкі да ўсіх людзей, да ўсяго грамадства. Гэта нату-
ральная заканамернасць драматычнай паэмы. Гістарычнае ў паэме падаецца 
высвечаным аўтарскім сумленнем, пачуццём, лірычным перажываннем. 
Менавіта ў падобным тыпе паэмы М. Арочка знайшоў найбольш адэкватныя і 
спрыяльныя магчымасці для паэтычнага ўвасаблення сваёй канцэпцыі 
рэчаіснасці. Ён цудоўна выкарыстаў магчымасці гістарычнага матэрыялу, бо 
перад абліччам гісторыі як бы адыходзяць убок дробязныя, прыватныя, вы-
падковыя думкі і эмоцыі. Унутраны свет паэта ў гэтай паэме паўстаў сканцэн-
траваным на самым істотным у чалавеку, у дадзеным выпадку - на Таўлаі. I 
таму ён так свабодна ўключаецца ў вялікі свет сацыяльных страсцей і падзей. 
Адлюстраванне пачуццяў і інтарэсаў аўтара, яго прамыя ці ўскосныя адносіны 
да апісанай падзеі надаюць паэме найбольшую жыццёвасць і эмацыяналь-
насць. Лёс В. Таўлая ажывае на зломах гісторыі і вятрах часу, але, на наш 
погляд, застаецца яшчэ не да канца раскрытым. Пра яго будуць яшчэ не раз 
пісаць усхваляваныя нашчадкі, захопленыя веліччу І духам нашых людзей. 

Такім чынам, творчы падыход М. Арочкі да сацыяльных і маральных праб-
лем, яго ўменне знаходзіць канфліктную аснову для сваіх паэм у гісторыі на-
шага народа, звязваючы творы не толькі па тэматычнай сутнасці і вобразнай 
фактуры, але і па напружанасці думак і эмацыянальнага ладу, выяўляюцца ў 
радках сапраўднай высокай паэзіяй. 

Паэма «Мелодыя Таўлая» - знамянальная з'ява вершавана-драматычнага 
эпасу. Ён дапаўняе і ўзбагачае тыя драматычныя творы, што былі напісаны 
М. Арочкам раней. Як бачым, драматычная паэма ў творчасці М. Арочкі стала 
дамінуючай. У гэтым жанры паэт як бы знайшоў сябе, набыў сваё сталае 
творчае аблічча. Жанр драматычнай паэмы стаў для Арочкі блізкім і нату-
ральным, аўтар адчувае сябе ў гэтым жанры свабодна і ўпэўнена. 

ЛI ТА PAT УРА 
1. Грамадчанка, Т. Дотык роднасці / Т. Грамадчанка // Літаратура і мастацтва. -

1987.-20лют.-С. 8. 

99 



2. Арочка, М. Падземныя замкі / М. Арочка. - Мн., 1986. - С. 131. 
3. Марціновіч, П. Да каранёў, да сутнасці / П. Марціновіч // Полымя. -1987. - № 2. - С. 220. 
4. Горбунова, Е. Идеи. Конфликты. Характеры / Е. Горбунова. - М., 1960. - С. 80. 
5. Сидоров, Е. На пути к синтезу / Е. Сидоров. - М., 1979. - С. 331. 
6. Новичвнко, Л. К разговору о поэме / Л. Новиченко // Дружба народов. - 1960. -

№ 8 . - С . 196. 
7. Арочка, М. Наш Таўлай / М. Арочка // Літаратура і мастацтва. -1984. - 10 лют. - С. 7. 

S и М М A R Y 
This article deals with the analysis of M. Arochka's dramatic poem «Melodya of 

Taylaya» which illustrates the destiny of Valyantcin Taylai, the Beiarusian poet, in 
the 30's of the XXй century. The poet lived in Western Belarus that was a part of 
Poland that time. 

